
INTERREG: Dréchemaueren an der Groussregioun: 

 

Den Naturpark Mëllerdall huet de Site vum Haischeskräiz 
an der Fiels restauréiert an revaloriséiert. 

 

 

 

 



 

 

Zesumme mat der Gemeng Fiels, an no Ofsprooch mat Sites et Monuments, de lokale Fierschteren an dem 
CNFPC, gouf den éischten Dréchemauer Cours am Mëllerdall organiséiert, den zu engem flotten an léierräichen 
Projet ginn ass. 

Zur Geschicht: 

D’Haischeskräiz am Kengerboesch läit um alen Kierchewee tëschent Noumer an der Fiels. Et muss 
een wëssen dat fréier d’Fiels zu der Por vun Noumer gehéiert huet. 

De Site läit un enger Gafelung vun 2 Weeër. D’Weeër léie relativ déif, sou dat säitlech héich 
Böschungen den Wee markéieren. Beim Haischeskräiz ass den Hiwwel duerch 
2 Dréchemaueren ugehalen. Tëscht den zwou Mauere gi 14 Träppleker erop bis bei d’Weekräiz. 

Fir Iech puer Explikatiounen zum Site ze ginn, zitéieren mir een Extrait aus „Die Wegkreuze des 
Kantons Mersch“, vum Joseph Hirsch: 

„ Bei unserem Monument handelt es sich um einen architecktonisch interessanten Uebergangstypus 
vom Bildstock zur Weg- und Flurkapelle… Schon allein der Aufstieg zu dem Kultmal auf einer von zwei 
Stützmauern längs Kirchenweg und Strasse gesicherten dreieckigen Böschung ist beeindruckend und 
symolisch…“ 

Duerch d’Wopen déi um Haischeskräiz oofgebilt sinn, léist sech d’Kräiz, dem J. Hirsch no, 
zimlech wahrscheinlech an d’Joren tëscht 1456-1475 datéieren. Domat wier d’Haischeskräiz mat 
dat Eelst wat mir nach zu Lëtzebuerg stoen hun. 

D’Dréchemauere selwer sinn wahrscheinlech net sou al, si stamen éischter aus dem 18 oder 19 
Joerhonnert. Et kann een also dovun ausgoen dat déi Mauer am Laaf vun der Zäit nei opgebaut gouf. 

Zeechnung vum Harry Rabinger Photo J.Hirsch 



 

 

De Chantier: 

Dëse Chantier ass Deel vum Interreg Projet: « Les murs en pierre sèche dans la Grande Région: 
protection, restauration et valorisation d’un patrimoine à haute valeur naturelle et paysagère. » 

Am Kader vun dësem Projet entsteet an den nächste Joren ënner anerem am Naturpark Mëllerdall en 
ganzen Aktiounsplang ronderëm d‘Thema vun den Dréchemaueren. 

Dréchemaueren um Haischeskräiz waren net an engem katastrophalen Zoustand, mee un der 
Ofdeckung, un den Ecker a punktuell och an der Mauer hun déi eicht Steng gefeelt oder wären am 
gaang erauszefalen. Och d’Trap wär zougewues an vereenzelt Steng wären labber. 

D’Vegetatioun hat den Terrain iwwerholl an et war net mei méiglech d’Gesamtbild vun der Konstruktioun 
ze erkennen. 

 

 

Haischeskräiz am März 2017 

Steng feelen… Ecker zerfaalen… 



 

 

 

Fir ze verhënneren dat ëmmer mei Steng aus der Mauer gefall kommen, an d’Mauere vum 
Haischeskräiz domat an den nächste Joren hier Stabilitéit géife verléieren, wär de Choix 
getraff ginn dëse Site als éischten am Kader vum Dréchemauer Projet ze restauréieren an ze 
ënnerhalen. 

Den 29 an 30 Juni 2017 wär et dunn sou wäit: de Cours huet ugefaangen. 

Den Naturpark Mëllerdall hat fir dës Formatioun den Dréchemauer Expert Martin Lutz aus der Schwäiz 
komme gelooss. Ee professionelle Feedback an eng jorelaang Erfarung wäre wichteg fir d’Aarbechte 
richteg ze betreien. 

 

 

No enger éischter schneller Analyse  ass decidéiert ginn, d’Vegetatioun um Fouss an um Kapp vun der 
Mauer virsiichteg erof ze huelen fir  sech kennen ee Bild vum Gesamtzoustand ze maachen, 
D’Planzen sinn virsiichteg ewechgeluecht ginn fir se duerno nees kennen zeréck ze setzen. 

Duerch dës Etappe sinn verschidden konstruktiv Detailer besser zur Geltung komm. 

Zesummen analyséieren fir adéquat kënnen ze flécken 



 

 

Sou wären zum Beispill d’Trap an d’Maueren net mateneen verbonnen. 

Et konnte en och gesinn dat et an der Ofdeckung vun der Mauer Versprëng gi sinn, parallel zum Relief vum 
Terrain. Op der Ostsait ass d’Mauer 7 Meter laang an maximal 1,60 Meter héich. D’Mauer am Norden ass 13,20 
Meter laang an op der héchster Plaz knapp 2 Meter héich. 

Beim fräimaachen vun der Trap konnte en den Opbau gutt erkennen. D‘Träppleker sinn onofhängeg vun 
de Maueren gebaut an den Tëscheraum wär einfach mat Buedem opgefëllt ginn. D’Entscheedung ass geholl ginn 
fir d’Trap net weider ze „verbesseren“ an hieren original Aspekt beizehaalen. 

Och wann d’Träppleker net méi all riicht wären, sou konnte e schéin erkennen dat se am Versaz geluecht wären. 
All dës Elementer wollte mir dunn och sou erhalen. Just am enneschte Beräich sinn 2 futtis Steng ersat ginn. Op 
verschiddenen Plazen sinn tëscht Mauer an Trap verschidden Reien verlaengert ginn. 

Koum dunn déi zweet Etapp, een vereenzelt an punktuellt Auserneenhuelen vun der Mauer, fir d’Problemer 
kenne ze behiewen déi zum Beispill am Opbau verstoppt wären. 

De Versprong an der Ofdeckung Détail Mauer-Traap 

Skizz vun der bestehender Situatioun 



 

 

 

Mam Martin Lutz zesummen sinn Equippen definéiert ginn, pro Plaz wou sollt réparéiert ginn. Doduerch war de 
Chantier sou opgebaut dat jiddereen effikass schaffe konnt.  

D‘ Equipe waer gemescht, vun Privatléit die een eischten Abléck an Dréchemauerhandwierk wollte kreien bis zu 
Gaertner a Bëscharbechter déi hiert Wëssen wollten opfrëschen. Duerch dess Meschung huet den 
Equipegeescht gutt fonktoneiert an jiddereen huet seng Erfahrung mat erabruecht. 

D’Steng sin sou oofgebaut an markeiert gin dat all Steen dono nees op seng ursprünglech Plaaz konnt zereck 
gesaat gin.    

FIr  die Steng déi gefeelt hun hate mir ee Stock un recuperéierte Steng. Do hun mir eis dunn déi Beschten 
erausgesicht. 

All Steen huet missen ënnersicht an analyséiert ginn: Huet en Schwächten? Wéi ass de Steen ze dréinen? Wie 
eng Säit vum Steen soll siichtbar sinn? 

D’Ecker gin auserneen geholl 



 

 

Dacks huet de Steen missen nobeaarbecht ginn fir dat en perfekt an d’Lach passt. 

Ganz wichteg bei all Dréchemauer ass d’Banneliewen: eng Dréchemauer besteet an der Déift aus 2 Deeler: 
de siichtbaren Deel, d’Steng déi, wie an dësem Fall schéin propper an an perfekte Reien opgebaut sinn. 

Mee deen zweeten Deel ass genee sou wichteg: Hannert den „Gesiichtsteng“ ass een ganzen Opbau aus net 
gehaaenen, onreegelméissegen Steng déi als Drainage an zur Stabilisatioun dengen: fir dat duerch de Reen de 
Buedem net duerch d’Fouen rausgeschwemmt gëtt brauch et en konsequente Steenopbau.  

Et muss ee wëssen dat an der Théorie d’Breet vun enger Dréchemauer quasi d‘ Halschent vun der Héicht ass. 

Dofir hu mir och an dësem Fall, souwäit et ons méiglech war, een propperen Drainage nees hannendrun 
opgebaut.  



 

 

  

Den Ensembel vun den lokalen Chantieren ass gutt viru komm; d’Equipe wär gutt gelaunt an voller Energie, sou 
dat mir um Enn souguer nach konnten zwou Trapen an der direkter Ëmgéigend flécken an domat 
de Spadséierwee mei agreabel maachen. 

Hei weisen mir Iech nach puer Fotoen „avant-après“ an soss puer interessant Detailer vum Chantier 
Haischeskräiz. 

D’Hannerfëllung vun der Mauer 



 

 

 

 

 

  

 



 

 

Ennert der Vegetatioun ass dunn och nach een Dréchewee vun der Trap bis bei d’Kräiz zu Dag komm. 

An och ee Sockel, deen ënnert an ronderëmt d’Kräiz wär, hun mir vun de Wuerzele befreit. 



 

 

 

 

Fazit: 

Fir dëse Projet si just lokal Steng benotzt ginn, kee Betong, keen Eisen, keng importéiert Steng.  Just 
Steng aus der Regioun Mëllerdall. 

Mir hun aktuell an eise Géigenden vill vum Wëssen an der Technik rondremt Dréchemaueren verluer. 
An den leschten Joerzéngten ass ëmmer manner no eise Maueren gekuckt ginn, vill vun hinnen 
hu Plaz gemaach fir Bëtongsmaueren, Gabillonen an verfoute Maueren. Och wann dëst an enger 
ganzer Rei vun Fäll logesch an an der Evolutioun vun der Saach läit, sou mierke mir hautdesdaags dat 
eng Dréchemauer Qualitéiten huet déi verschidden aner Bautechniken net ubidde kennen. 

Ziel vun dësem Interreg Projet, vun eis als Naturpark Mëllerdall an all eisen Partner an dësem Projet, 
ass et dat Wëssen an dat Handwierk nees an eisen Géigenden ze verankeren fir ee Stéck vun eiser 
Kulturlandschaft ze schützen, ze restauréieren an ze revaloriséieren. …an wien weess, villäicht jo 
souguer nees ee Stéck auszebauen. 

An fir ofzeschleissen hei nach eng Vue mam Ensembel vum Haischeskräiz. 

 



 

 

 

 

 

 

 


